
Cuir na ceisteanna seo ar an duine atá in aice leat. Ansin, cuirfidh an duine sin na ceisteanna ortsa. 

1. An éiríonn tú roimh a seacht a chlog gach maidin? 

2. An itheann tú bricfeasta folláin? 

3. An dtosaíonn tú ag obair ar a naoi a chlog?

4. An dtagann tú abhaile ar a cúig a chlog?

5. An ndéanann tú dinnéar blasta gach tráthnóna?
6. An bhféachann tú ar an nuacht gach oíche? 

7. An mbíonn lón agat le cairde ag an deireadh seachtaine? 

8. An dtéann tú go dtí an phictiúrlann Dé hAoine? 
9. An gcasann tú ar do chairde Dé Domhnaigh?

Treoracha don mhúinteoir
Ceisteanna in aghaidh an chloig



         Labhairt 
Le múineadh
Ag fiafraí de dhuine an ndéanann sé rud áirithe.
Moltaí
1. Iarr ar na foghlaimeoirí smaoineamh ar an méid a d’fhoghlaim siad faoi chaitheamh aimsire i dTopaic 5 Caitheamh Aimsire. 
· Cuir ceist orthu an cuimhin leo an tslí chun caitheamh aimsire duine a fháil amach. Is é atá i gceist ná conas ceisteanna a chur agus a fhreagairt san aimsir láithreach. Téigh siar ar na rialacha sin, más gá. 
· Tabhair cóip den bhileog Ceisteanna in aghaidh an chloig do gach duine sa rang. 
· Cuir ag obair i mbeirteanna iad. Ar dtús cuirfidh Duine A na ceisteanna ar fad ar Dhuine B. Ansin, cuirfidh Duine B na ceisteanna ar fad ar Dhuine A. Abair leo gur leor freagraí loma a thabhairt. Mar shampla: An éiríonn tú roimh a seacht a chlog gach maidin? Freagra: Éirím/Ní éirím. Iarr orthu na freagraí a bhreacadh síos. 
· Téigh timpeall an ranga le linn dóibh a bheith i mbun cainte agus ceartaigh aon bhotúin a thugann tú faoi deara. 
· Iarr orthu an ghníomhaíocht chéanna a dhéanamh arís. Mínigh dóibh go mbeidh siad ag obair in aghaidh an chloig an uair seo. Beidh ar gach beirt na ceisteanna a chur ar a chéile agus na ceisteanna a fhreagairt laistigh den nóiméad. Is iad an chéad bheirt a bheidh críochnaithe na buaiteoirí. 
· Téigh timpeall ag éisteacht leo chun a chinntiú go bhfuil na fadhbanna a bhí ann an chéad uair curtha i gceart acu. 
· Aimsigh na buaiteoirí!

· Ansin, cuir ceist ón liosta ar gach foghlaimeoir faoi cad a dhéanann a pháirtnéir. Beidh orthu freagra a pháirtnéara a thabhairt duit, mar shampla: Carlos, an éiríonn Lisa roimh a seacht a chlog gach maidin? Is leor ceist amháin a chur ar gach foghlaimeoir. Má thugann tú faoi deara go bhfuil fadhb nó dhó i measc an ghrúpa, cuir ceist eile ar gach foghlaimeoir. Déan an oiread athrá agus is gá chun go mbeidh na ceisteanna agus freagraí sealbhaithe ag na foghlaimeoirí. 
Moltar na gníomhaíochtaí seo a nascadh leis an mbileog Micheál ag caint (Éisteacht).

